
Bankada Fretilin ezije Governu  avalia no transfere Komandante 
PNTL Distritu Dili Pedro Belo 

Iha loron 10 Juñu 2013, Bankada Fretilin iha Parlamentu Nasionál hato’o deklarasaun polítika hodi 
ezije Governu atu halo avaliasaun ba Komandante Polisia Nasionál Timor Leste (PNTL) Distritu 
Dili Pedro Belo no transfere nia husi nia fatin atuál atu la bele hamosu hahalok ne’ebé hanesan iha 
futuru.  

Deklarasaun polítika ne’e aprezenta relasiona ho deklarasaun Komandan Pedro Belo iha 
konferénsia imprensa ne’ebé hala’o iha 7 Juñu 2013. Iha konferénsia imprensa ne’e, Pedro Belo 
aprezenta nia objesaun kontra akuzasaun Ministériu Públiku ne’ebé propoin kondenasaun prizaun 
tinan 15 ba  ba membru PNTL ne’ebé envolve iha kazu tiru mate joven ida iha Hera iha 2012. Tuir 
Pedro Belo, membru polisia sira ne’e hala’o de’it sira nia knaar no aktu ne’e partensia ba 
responsabilidade instituisaun/komando.  

Bankada Fretilin lamenta teb-tebes ho deklarasaun Pedro Belo nian  relasiona ho agresaun fízika 
ne’ebé membru task force halo hasoru deputadu Fretilin Manuel Castro, liu-liu deklarasaun ne’ebé 
dehan katak bainhira kazu ne’e akontese deputadu refere la hatais formál no la iha kartaun  
identifikasaun.  

“JSMP  hanoin katak importante atu konsidera ezijénsia bankada Fretilin  no liu-liu atu asegura 
katak instituisaun estadu sira hanesan PNTL ezerse sira nia funsaun tuir lei haruka,” dehan Diretór 
Luis de Oliveira Sampaio.  

JSMP fiar katak preokupasaun no ezijénsia husi Bankada Fretelin  hodi hadi’a instituisaun PNTL 
tanba bele hadi’a no hamoos imajen PNTL nu’udar instituisaun ne’ebé reforsa duni lei no tau matan 
ba siguransa povu no nasaun. 

